Kynning á niðurstöðum verkefnis um launajafnrétti á Norðurlöndunum

Miðvikudaginn 17. maí n.k. verða helstu niðurstöður norræna verkefnisins Mælistikur á launajafnrétti á Norðurlöndum  - På sporet av likelön kynntar á málþingi sem hefst kl. 15:00 í fundarsal Þjóðminjasafnsins. Málþingið er haldið á vegum félagsmálaráðuneytis og Jafnréttisstofu. Félagsmálaráðuneytið hafði frumkvæði að verkefninu og mun Jón Kristjánsson, félags- og jafnréttismálaráðherra ávarpa málþingið. 

Verkefnið var styrkt af Norrænu ráðherranefndinni og var dr. Lilja Mósesdóttir verkefnisstjóri þess. Jafnréttisstofa sá um umsýslu verkefnisins og er hægt að nálgast eintak af lokaskýrslu verkefnisins á vef stofunnar (www.jafnretti.is). Íslenskri þýðingu á samantekt skýrslunnar verður dreift á málþinginu. Eftirtaldir sérfræðingar unnu ásamt Lilju lokaskýrslu verkefnisins: Andrea G. Dofradóttir, dr. Þorgerður Einarsdóttir, Kristjana Stella Blöndal, Einar Mar Þórðarson og Sigurbjörg Ásgeirsdóttir. Sérfræðingahópurinn átti náið samstarf við hagstofurnar á Norðurlöndunum og norræna sérfræðinga á sviði jafnréttismála.
Meginmarkmið verkefnisins er að auka þekkingu og skilning á launamun kynjanna á Norðurlöndunum. Þetta var gert með samanburði á þeim tölfræðimælistikum sem tiltækar eru á laun, greiningu á þeim aðferðum sem notaðar hafa verið til að „leiðrétta“ launamun kynjanna og mati á árangri aðgerða sem ráðist hefur verið í til að vinna gegn launamun karla og kvenna á Norðurlöndum.  
Nokkrar niðurstöður
Óleiðréttur kynbundinn launamunur
Skortur á launagögnum torveldar samanburð á umfangi og þróun launamunar karla og kvenna á Norðurlöndunum. Núna er aðeins ein mælistika á launamun kynjanna (regluleg laun á mánuði) tiltæk fyrir öll Norðurlöndin. Ef við berum saman launamun karla og kvenna í Evrópusambandsríkjunum 25 og Noregi og Íslandi árið 2001 og notum bæði heildarlaun á klst. og regluleg laun á mánuði til að mæla launamuninn kemur í ljós að Norðurlandaþjóðirnar eru ekki í fararbroddi eins og er þegar margar aðrar mælistikur á kynjajafnrétti eru skoðaðar. Frammistaða Noregs, Danmerkur, Finnlands og Svíþjóðar er nær meðaltali Evrópusambandsríkjanna en þeim þjóðum sem standa sig best. Launamunur kynjanna var mestur á Íslandi samanborði við öll aðildarlönd ESB og Noreg. Ein skýring á miklum launamun karla og kvenna á Norðurlöndum er mikil atvinnuþátttaka kvenna, sérstaklega ófaglærðra kvenna sem starfa í láglaunastörfum í umönnunargeiranum. Hátt hlutfall ófaglærðra kvenna á íslenskum vinnumarkaði er mikilvægur skýringarþáttur á tiltölulega miklum launamun karla og kvenna á Íslandi svo og lág laun í  hefðbundnum kvennastörfum miðað við störf þar sem karlar eru í meirihluta auk „hefðar“ fyrir löngum vinnudegi karla. Konur í opinbera geiranum á Íslandi virðast njóta hvort tveggja hærri launa og meiri kynjajöfnuðar en konur í einkageiranum.
Leiðréttur kynbundinn launamunur
Niðurstaða 19 rannsókna á leiðréttum kynbundnum launamun á Norðurlöndunum var að starfsstétt, ásamt atvinnugrein og atvinnugeira, virðist vera meginástæða launamunar karla og kvenna. Að auki kom í ljós að einstaklingsbundnir þættir eins og menntun og starfsreynsla vega æ minna í því að skýra launamun kynjanna. Í sumum rannsóknanna er fjöldi skýribreyta sem leiðrétt er fyrir langt umfram það sem talið er réttlætanlegt og málefnalegt út frá fræðilegu sjónarhorni. Það er vel þekkt að því fleiri skýribreytur sem leiðrétt er fyrir því stærri hluti af launamuninum er skýrður. Ein helsta gagnrýnin á aðferðina við að leiðrétta launamun karla og kvenna fyrir ákveðna þætti eins og mismunandi menntun og störf er sú að hún sýni einungis tengsl breyta en geti ekki staðfest orsakasamhengi. Þar að auki hefur aðferðin verið gagnrýnd fyrir að gera óraunhæfa tilraun til að bera saman ”eins” einstaklinga. Öll Norðurlöndin hafa tekið upp jafnréttislöggjöf sem felur í sér „sömu laun fyrir jafnverðmæt störf“. Spurningin er hvort rannsóknir sem miða að því að bera saman einstaklinga í sömu störfum eru í samræmi við núverandi löggjöf á Norðurlöndum sem stefna að sömu launum fyrir jafnverðmæt störf.
Aðgerðir til úrbóta
Aðgerðir sem norrænir sérfræðingar álíta að hafi haft jákvæð áhrif á launamun kynjanna á Norðurlöndunum eru lög um jafnrétti kynjanna og þá sérstaklega ákvæðið um jafnréttisáætlanir, kjarasamningar og starfsmat. Dönsku jafnréttislögin banna að laun séu trúnaðarmál og fulltrúar stéttarfélaga eiga heimtingu á því að fá upplýsingar um launakjör í Finnlandi og Svíþjóð. Laun eru víða trúnaðarmál í einkageiranum á Íslandi en slík launaleynd er ekki leyfð hjá hinu opinbera. Í þeim tilgangi að gera jafnréttislög á Norðurlöndum skilvirkari, hefur ákvæðum þeirra verið breytt á undanförnum árum, sérstaklega hvað varðar jafnréttisáætlanir. Finnsku jafnréttislögin frá 2005 gefa tiltölulega nákvæma lýsingu á því hvað jafnréttisáætlun á að innihalda og skerpir á skyldum fyrirtækja og stofnana, t.d. með því að leyfa sektir þegar ekki er farið eftir ákvæðinu um jafnréttisáætlanir. Á sama tíma og dregið hefur úr miðstýringu launa á Norðurlöndum hættir að draga saman með launum kvenna og karla og í sumum tilvikum hefur munurinn aukist. Í Finnlandi settu aðilar vinnumarkaðarins og stjórnvöld sér það markmið í kjarasamningum sem gerðir voru árið 2005 að draga úr launamun milli karla og kvenna um fimm prósentustig fyrir árið 2015. Starfsmat er gott tæki til að varpa ljósi á og greina launamun karla og kvenna í samræmi við ákvæði laga um launajafnrétti karla og kvenna. Helsti veikleiki starfsmats er að það er dýrt og tímafrekt í framkvæmd. Annar veikleiki felst í því að mismunandi starfsmatskerfi er oft notað eftir því hvort um karla- eða kvennavinnustað er að ræða. 

